
Восточный урта мәктәбенең татар теле 

һәм әдәбияты укытучысы.

Матур әдәбиятка мәхәббәт тәрбияләүдә Мәҗит Гафури иҗатының роле
Тик уз чорының алдынгы идеяләренә хезмәт иткән кешеләр генә киләчәк өчен үлемсез булып кала, диләр. Бу сүзләрдә тирән хакыйкать бар.
Татар һәм башкорт халыкларының уртак язучысы,күренекле прозаик һәм шагыйрь Мәҗит Гафури үзенең тормыш юлы турында:

Җыеп караганда алай бик зур

Төсле түгел гомрем йомгагы;

Сүтеп караганда чак күренә

Аның бер ягыннан бер ягы,
дип язды. Аның артык зур булмаган “гомер йомгагы” ның утыз елдан артыгы әдәби иҗатка багышлана.Әйе,гомер буе, бер көн калмыйча, ару-талуны белмичә тудырган иҗат йомгагы. Халык образы, ил язмышы мәсьәләсе Мәҗит Гафуриның бөтен иҗат нигезен тәшкил итә.

Бүген язучының 130 еллыгын бәйрәм иткән көннәрдә без, татар теле укытучылары, горурланып әйтә алабыз: Мәҗит Гафуриның тормышы, иҗаты мәктәпләрдә өйрәнелә.Укучыларга рухи, милли һәм әхлак тәрбиясе бирүдә, аларны халкыбызга хезмәт итәрдәй шәхес буларак формалаштыруда язучының язып калдырган әсәрләрнең роле зур.
Рус мәктәбендәге татар балалары өчен программага Мәҗит Гафуриның 1 сыйныфта “Мәктәп”, “Тырыш балалар”; 2 нче сыйныфта “Тырыш малай”, “Җәй”; 3нче сыйныфта “Балалар эше”, “Балалар һәм китап”; 5нче сыйныфта “Гөлләр бакчасында”, “Кыр казы”; 7 нче сыйныфта “Сарыкны кем ашаган?” мәсәле, “Татар байрагы” шигыре; 11 нче сыйныфта 1917 нче елдан соңгы әдәбиятны өйрәнгәндә “Кызыл байрак”, 1920-1930 нчы еллар әдәбиятына күзәтүдә “Эшче” әсәрләре кертелгән.
Аның әсәрләре башлангыч сыйныфларда укуга, китапка кызыксыну, хөрмәт тәрбияләү максатында өйрәнелсә, югары сыйныфларда күренекле язучылар һәм аларның әсәрләрен үзләштерү масатыннан чыгып өйрәнелә.

Мәҗит Гафуриның “Тормыш юлым”, “Шагыйрьнең алтын приискасында”, “Кара йөзләр” әсәрләрен өйрәнү программа буенча тәкъдим ителмәү сәбәпле, сыйныфтан тыш дәресләрдә укыйбыз. Бу әсәрләрне өйрәнмичә, язучының иҗатына, тормышына балалар бәя бирә алмыйлар дип уйлыйм. 

5 нче сыйныфта аның биографиясен һәм “Гөлләр бакчасында”, “Кыр казы” әсәрләрен өйрәнгәндә яшь буынга белем һәм экологик тәрбия бирү мөмкинлекләре гаять киң. “Гөлләр бакчасында” шигыре образлы тел белән язылган. Шуңа күрә балалар аны яратып укыйлар һәм җылы кабул итәләр.
“Кыр казы” әсәре бик мавыктыргыч итеп сурәтләнгән.Әдәби текстны үзләштерү табигатькә,кошларга җылы мөнәсәбәт,мәхәббәт тәрбияләргә, укучыларның матур кешелек сыйфатларын, эстетик зәвыкларын үстерергә, баетырга мөмкинчелек бирә.
7 нче сыйныфта Мәҗит Гафуриның иҗаты мәсәл остасы буларак өйрәнелә. Мәсәлче- әдәбият тарихында бик сирәк очрый торган шәхес.Мәсәлченең әдәбиятка, җәмгыятькә, тарихка китергән файдасы гадәттән тыш зур, абруйлы. Ә “Сарыкны кем ашаган?” мәсәле аның иҗатында зур казаныш, поэтик осталык үрнәге булып кала. Утызынчы еллар ахырында М.Гафури иҗатын киң тарихи планда һәм бик җентекләп тикшергән Муса Җәлил шагыйрьнең мәсәл жанрындагы эшчәнлегенә югары бәя бирә. М.Гафуриның мәсәлләр жанрын киң куллануы реакция елларында башлана. “Бу һич тә очраклы хәл түгел, - дип яза Муса Җәлил. - М.Гафури бу дәвердә кара реакция шартлары эчендә язды. Реакция һәм патша хөкүмәтенең эзәрләүләре аның әдәби стилендә төрле формаларга һәм жанрларга күчеп эзләүне, караш һәм тойгыларын төрле гиперболик формаларда әйтергә теләү омтылышын тудырды”.
11 нче сыйныфта 1917 нче елдан соңгы әдәбиятны өйрәнгәндә, “Кызыл байрак” шигыре бу чорны,эшче-җиңүче образын, эшчеләрнең тарихи ролен тулырак аңларга ярдәм итә.
Укучылар “Эшче” поэмасы һәм либреттосы аша бу чор эшчесенең яңа җәмгыятьтә тоткан ролен, аның узган чордагы газаплы тормышын күз алдына китерә алалар.
Йомгаклап шуны әйтәсе килә: Мәҗит Гафуриның мәктәп программасына кертелгән һәрбер әсәрен укучылар мөстәкыйль укып, аңа үзләренең мөнәсәбәтләрен белдерә ала. Шул ук вакытта алынган әсәрләр әдәбият теориясеннән төшенчәләрне аңлатырга да мөмкинлек бирә.

Башкортстанның күренекле галиме Гыйлемдар Рамазанов “Мәҗит Гафури тураһында замандашлары” дигән китапка сүз башында , В.Г.Белинскийның мәгълүм сүзләренә таянып, М.Гафурины чын мәгънәсендә “Үз заманының улы” дип атый.Аның тормыш юлы,иҗаты-татар, башкорт халыклары үткән юл, аларның әдәбият-культура тарихлары юлы. Шуңа күрә М.Гафуриның тормышы, иҗаты укучылар тарафыннан өйрәнелергә тиеш. Яңа уку елында без татар әдәбиятыннан яңа стандартлар белән эшли башлыйбыз. Яңа стандартларга язучының иҗатын өйрәнү буенча тагын да күбрәк әсәрләре кертелер дигән өметтә калабыз.

